Autoen gidabaimena euskaraz atera liteke Ordizian
Ordiziako Udalak, euskararen erabilera sustatzeko ekimen berria jarri du abian. Horri esker, gidabaimenaren azterketa teorikoa prestatzeko euskarazko materiala eskuragarri izango da Solozabal auto-eskolan.

Hemezortzi urte inguru dituzten gazteei zuzendutako kanpaina aurkeztu zuten atzo Ordiziako Udaleko euskara zinegotzi Belen Maizak eta Solozabal autoeskolako ordezkari Amagoia Etxeberriak. 

Auto-eskolan euskararen erabilera normaldu eta bultzatzea dute helburua; bertako langile eta bezero direnen artean. Horregatik, azterketa teorikoa prestatzeko Debagaraiko Mankomunitateak iaz argitaratutako liburua eta multimedia materiala izango da Solozabalen.
 
Udalak proposatutako egitasmoarekin bat egin du Solozabal auto-eskolak, lehendik ere Urnietan egin zuen antzera. Egindako inbertsioaren truke, 1.000 euroko diru-laguntza jasoko du Solozabalek Udaletik.

Aurrerantzean, hortaz, azterketa teorikoa prestatzeko euskarazko materiala izango da Solozabalen. Bide horretan jarraitzeko beharra azpimarratu zuen Belen Maiza zinegotziak. “Administrazioa garen neurrian, herritarrek zerbitzuak euskaraz jasotzeko neurriak hartu eta baliabideak jarri behar ditugu”, adierazi zuen atzoko aurkezpenean.


EUSKALDUNTZEN JARRAITU BEHARRA
Solozabal auto-eskolako arduradunak ere oraindik egiteko asko dagoela nabarmendu zuen: “Lehen urrats hau sendoa da, baina egiteko asko falta da. Arazo handiena, trafikoko aztertzaileak elebidunak izatea da”. Materiala euskaraz argitaratu arren, aztertzaileak eta irakasleak elebidunak izatea, adibidez. 

Horregatik Ordiziako Udalaren lana ez da Solozabal auto-eskolari diru-laguntza ematera mugatuko: 18 urte inguru dituzten gazteak gidabaimena euskaraz prestatzera bultzatzeko, gonbidapena bidali diete postaz. “Hau hasiera baino ez da. Jarraipena izango du urtero, eta auto-eskolari datuak eskatuko dizkiogu, bilakaera zein den ikusteko, dena normaltzera heldu arte”. 
